
   Çамрăксен юрри

   Нестор Янкас | Сăвă

   Çӳл ту çинче, ай, мĕн пур?

Йăрăс тополь, хурăн пур,

Ту илемне кӳреççĕ, —

Çӳллĕ ӳсĕр! тееççĕ.



Пирĕн ялта, ай, кам пур?

Каччă трактористсем пур,

Хир илемне кӳреççĕ, —

Çĕршыв пирĕн! тееççĕ.



Сад пахчинче, ай, мĕн пур?

Улми те пур, çырли пур,

Сад илемне кӳреççĕ, —

Татăр, çийĕр! тееççĕ.



Пирĕн ялта, ай, кам пур?

Стахановка хĕрсем пур.

Ĕç илемне кӳреççĕ, —

Суйлăр, савăр, тееççĕ.



Çаран çинче, ай, мĕн-пур?

Тимĕр кăвак утсем пур,

Пуçа ухса çӳреççĕ, —

Йĕнер кирлĕ! тееççĕ.



Пирĕн ялта, ай, кам пур?

Кавалеристсем те пур.

Орден çакса çӳреççĕ, —

Çĕршыв сыхă! тееççĕ.

  